Cyfweliad 3

C3 - Ateb i Gwestiwn 1:
Ymchwilydd: Sut brofiad yw bod yn fyfyriwr yn y brifysgol hyd yma?
Cyfranogwr 3: Yn gyffredinol, mae fy mhrofiad wedi bod yn gadarnhaol. Mae’r brifysgol wedi rhoi llawer o gyfleoedd i mi ddatblygu sgiliau newydd, yn enwedig mewn gwaith tîm a chyflwyno. Rwy’n teimlo bod fy hyder wedi cynyddu ers dechrau’r cwrs. Mae’r darlithwyr yn wybodus iawn, ac mae’r adnoddau ar-lein yn ddefnyddiol.
Ymchwilydd: Pa adnoddau dych chi’n defnyddio?
Cyfranogwr 3: I wneud gwaith cwrs dw i’n defnyddio’r adnoddau ar ‘Canvas’ sy’n lleoliad rhithiol y mae’r brifysgol yn ei ddefnyddio i storio adnoddau a sleidiau. Dw i hefyd yn defnyddio Quizlet i baratoi ar gyfer arholiadau i gofio damcaniaethau allweddol.
Ymchwilydd: A beth am eich bywyd cymdeithasol?
Cyfranogwr 3: Dw i’n trio trefnu rhywbeth o leiaf unwaith yr wythnos gyda fy ffrindiau. Ond, mae’n anodd achos dw i’n gweithio mewn ysgol fel cynorthwyydd dysgu. Felly, allai fod yn anodd trefnu pethau rhwng gwaith a gwaith prifysgol.

C3 - Ateb i Gwestiwn 2:
Ymchwilydd: A pha heriau ydych chi wedi’u hwynebu, a sut rydych chi’n ymdopi â nhw?
Cyfranogwr 3: Y broblem fwyaf i mi yw’r costau byw. Mae rhent a bwyd yn ddrud, felly rwy’n gorfod gweithio’n rhan-amser. Weithiau mae hyn yn golygu bod llai o amser gen i ar gyfer astudio. Mae’n gallu bod yn anodd cadw’r cydbwysedd. I ymdopi, rwy’n ceisio bod yn drefnus iawn ac yn gwneud yn siŵr fy mod i’n neilltuo amser penodol ar gyfer gwaith prifysgol.
Ymchwilydd: A pha strategaethau dych chi’n eu defnyddio i fod yn drefnus?
Cyfranogwr 3: ‘Blocking’ fel arfer yn fy nyddiadur gydag amser penodol i wneud gwaith prifysgol, gweld ffrindiau, mynd i’r gampfa...
Ymchwilydd: Ydy cadw’n heini yn eich helpu hefyd?
Cyfranogwr 3: Yn bendant, dw i’n mynd i’r gampfa yn y gaeaf neu redeg yn yr haul yn ystod yr haf llawer. Weithiau, dw i’n mynd gyda ffrindiau ond weithiau ar fy mhen fy hun i ymarfer meddylgarwch.

